
士懷其居歟抑朕寡昧事不師古而致然歟不然賢士大

夫幼學壯行思欲堯舜君民者豈固汨没而已哉今天下

頗定日與諸儒講明治道啟沃朕心豈敢不以古先哲王

自期岩宂之士有能以賢輔我以德濟民者尙不吾棄○

十月詔改元燕京爲北平府置燕山等六衛以都督孫興

祖華雲龍守之○常遇春等取眞定○司天監進元主所

製水晶宮刻漏備極機巧　上覽之謂侍臣曰廢萬機之

務而用心于此所謂作無益害有益也使移此心以治天

下豈至滅亡命左右碎之○以耆儒梁眞王儀爲太子賓

客秦鏞盧德明張昌爲太子諭德○時御史大夫湯和平

章楊璟俱征南班師還京　上復命和璟俱爲偏將軍統

兵同大將軍征山西又調右副將軍馮勝帥師由河南進

征山西渡河克武陟下懷慶兵至太行山碗子城破其關

元守兵奔潰進取澤州破磨盤寨獲僞參政兪仁戮之進

克潞州

十一月冬至祀昊天上帝于圜丘○大將軍徐達帥師伐

北平道眞定趨山西所過擇人守要害及平未附山寨遣

傅友德薛顯將騎三千畧平定州擒其將湯同僉取七垛

寨遣陸聚攻車子等寨及井陘鳳山城山鉄山寨皆降之

復取故關山寨承天寨○鄧愈討蜀之莽張獲之悉定金

--

商均房數州之境○召劉基還京師手詔曰爾昔從朕于

羣雄未定之秋居則匡輔治道動則仰觀天象察列宿之

羅布驗日月之何光指示三軍往無不克至于彭蠡之鏖

戰砲聲擊裂猶天雷之臨首諸軍呐喊雖鬼神也悲號自

旦至暮如是者凡四爾亦在舟豈不同患難也哉今天下

一家爾當疾至同盟勲冊庶不負昔者之多難但著鞭一

來朕心悅矣基至京詔贈基祖父爵皆永嘉郡公　上欲

授基爵基固辭曰　陛下乃天授臣何敢貪天之功　聖

恩深厚榮顯先人足矣

　〈按翊運籙　太祖使都督馮勝將兵攻某城命劉基授方略基書片𥿄授之使夜半出兵云至某所見某方靑〉

　〈雲起卽伏兵頓有黑雲起者是賊伏也愼勿妄動日中後黑雲漸薄囘與靑雲接者北賊歸也卽𠷢枚躡其後〉

　〈擊之可盡擒也衆初莫肯信至夜半詣所指地果有雲起如某言衆以爲神莫敢違竟拔城擒賊而還建按〉

　〈聖祖所謂指示三軍往無不克此其一徵也抑基昔見異雲而知天子氣此未見雲而預定兵符其淵微神妙〉

　〈知天令天矣〉

詔禁胡俗悉復中國衣冠之舊　上克元都乃詔衣冠悉

復唐制士民皆束髮於頂官則烏紗帽員領束帶黑靴士

庶則服四帶巾雜色盤領衣不得用黃玄其辮髮胡髻胡

服胡語一切禁止○宴東宮官及儒士各賜冠服先是建

大本堂取古今圖籍充其中延四方名儒敎太子諸王以

魏觀侍太子說書命諸臣分番夜直　上時臨幸商確古

